




























































relsen, tamanna aqutaraa. Akiuussutissanik kapuinissamut piumasaqaat peqqussutikkut 
(Anordning om ikraftræden for Grønland af lov om sygdomme og infektioner hos dyr, 
§20.) atuutitaavoq. 

Imm. 13 malill.) 

Januaarip 29-anni 2016-imi tusagassiuutinut nalunaaruteqarnermi ilisimatitsissutigine­
qarpoq qimmiaqqat sapaatip akunnerinik 12-nik utoqqaassuseqartut siullermik akiuus­
sutissamik kapineqartut, innersuussutigineqartut tunngavigalugit taama pisoqarluni. 

Inassutigineqartut naapertorlugit qimmit nappaataannut aamma parvovirussimut 
akiuussutissaq tunngaviusoq sapaatip akunneri sisamat ingerlanerani marloriarlugu 
kapissutaasassaaq, aamma ukioq ataaseq qaangiuppat kapisisoqassalluni. 
Akiussutissaq ukiut pingasut qaangiukkaangata kapuutigineqaqqissalluni. 

Naalakkersuisut inassutigaat qimmit qimmit nappaataannut parvovirusimullu siuller­
paamik akiuussutissamik kapineqassappata, tamanna ukiup ataatsip ingerlanerani 
pingasoriarluni pisassasoq. 

Matumani nappaatinut akiuiniarneq pitsaanerpaaq pisinnaammat. Pitsaaliuineq 
ingerlaannassappat ukiut pingasut qaangiukkaangata kapisisoqaqqittassaq. 

Akiuussutissamik kapuineq akiuussutissalerisunit akuerisaasunit inassutigineqartut 
tunngavigineqarput, aamma kapuutissanik tuniniaasoq Merial suleqatigalugu isuma­
siorneqarlunilu pivoq. 

Imm. 14 malill.) 

Januaarip 29-anni 2016-imi tusagassiuutinut nalunaarummi qimmit pinartumik 
nappaateqalersimasut allaaserineqarput. 

Qimmit pinartumik nappaateqalersillugit qimminut allanut tunillaassuinissaat sapinngisaq 
tamaat pinaveersaartinneqartariaqarpoq, tunillatsittut ikinnerpaarpaatinniarlugit. 

Nappaalatitsinaveersaarneq angujumallugu qimmilerisut, akiuussutissamik kapuisut 
napparsimalersimanngitsunik qimmillit qimmiminnut akiuussutissamik kapuinissamut 
ilitsersorsimavaat, ilisimaneqanngimmat qimmeq qanittukkut tunillatsinneqarsimanersoq 
nappaatillu ersiutaannik malunnartorsiffigineqarsimanngimmat. 

Qimmeq tunillatsissimasoq virusimik kissarnerminit nuammik aniatitsisarpoq. 

Qimmillit namminneerlutik qimmiminnut akiuussutissamik kapoorimmata qimmilerisut 
imannguaannaq qimmit attuuasarpaat. Taamaalilluni qimmit nappaataat qimmeqati­
giinnut allanut tuniluuttussaagaluartoq pinaveersaartinneqarpoq, qimmit tunillatsinneqar­
tussaagaluartut amerlasoorsuujunnaarlutik. 

Nalinginnaasumik qimmit nappaammik tunillaassuinissaannut aarleqqutissaqarto­
qanngilaq. Qimmit napparsimanngillat taamaattumillu virusilimmik nuakkooratik. 

Akiuussutissamik kapoorisartut tunillatsinneqarnissaminnut aarleqquteqaratik qimmeqa­
tigiinnut assigiinngitsunut pillutik qimmit attuuasinnaavaat, tunillaassuititsinaveer­
saarnermut maleruaqqusat naapertorlugit pissuseqarunik. 

Qularnaatsumik iliortoqassaaq akisuussutissamik kapoorisartoq akiuussutissamik 
kapooritinneqarpat, akiuussutissamik eqqortumik kapisisassammat aamma akiuus­
sutissamik kapuinerup suliniutaata nalunaarsuiffianut ajunnginnerpaamik nalunaarutigin­
nittassammat. 

Siuliini eqqartorneqartut tunngavigalugit tusagassiuutinut nalunaarut aamma paragraf 21 
immikkoortoq 3 pillugu Naalakkersuisut toqqaserluutissaqartinngilaat. 

Imm. 15 malill.) 

Qimmit nappaataat parvovirusilu perlerornertut nappataasanngillat, taamaattumik 
inunnut ulorianaateqarneq ajorput. 

Akiuussutissamik kapuinissamik suliniutip siunertaraa qimmit nappaatinik tunillatinna­
veersaartissallugit qimmillu nappaataannik napparsimanaveersaartissallugit, tunillaan­
nartoq qimminit allaneersuugaluarpat uumasunilluunniit nujuartuneersuuppat. 

Uppernarsarneqarsimanngilaq nunatsinni uumasut nujuartat qimmit nappaataannik 
parvovirusimilluunniit nappaateqarsimanersut. Naalakkersuisut pilersaaruteqanngillat 
uumasut nujuartat akiuussutissamik kapuussallugit. 

Imm. 16 malill.) 

Akiuiniarnermik pilersaarutip suliarineqarnera ingerlatilernissaalu Inatsisartunit aalaja­
ngiiffigineqarpat Naalakkersuisut ingerlateqqissavaat. Tamatuma saniatigut 2017 -imi 
aningaasanut inatsisissap aalajangiivigineqarnissaa utaqqeqqaartariaqarpoq, taannami 
suliat ingerlatilernissaannut aalajangiisuummat. 

Taamaattoq uani eqqaaneqassaaq tusagassiuutinut nalunaaruteqarnerup kingorna 
oqartussaaffik qimmit januaarimi napparsimalernerisa kingorna pisimasoq pillugu erseq­
qissumik piareersaateqarmat pinaveersaartitsiniutinillu allanik aamma sulissuteqar­
niarsimalluni. 

Uumasut nakorsaasa suliassaat tunngavilerneqareerpoq; akiuussutissamik kapui­
nissamut naatsorsuisoqareerluni suliniummullu tapersiissutaasinnaasut allat allaase­
rineqareerlutik. 

Qimmit nappaataannut uumasut nakorsaannik paasisimasaqarluartunik maanna suliso­
qarpoq. 

Pingaaruteqarluinnarpoq pilersaarutip suliarilluagaasimanissaa, kalaallit qimmiisa siunis­
sami peqqissuunissaanik qulakkeerinnittuussalluni, nappaatinut illersugaassallutik. 

Piaartumik suliniartoqartariaqarpoq, tuaviuunneqassanngilarli, tuaviuunneqarpallaarpat 
suliniutigineqartoq isumannaatsumik illersorneqarsinnaasumillu tunngavilerneqan­
ngitsoorneqarsinnaammat, siunissami atorneqarsinnaanani. 

Pilersaarusiornissamut piareersartoqalereerpoq, suliniutigineqartulli aningaasaliissu­
tigineqartussat, pisariaqartumik aningaasanik amerlanerusunik pisariaqartitsisut 
siunnersuutip akuerineqarnissaanut utaqqimaarneqartariaqassapput. 

Imm. 17 malill.) 

Kommunini qimminik kapuisut akiussutissamik kapuisinnaanerminnut maannakkut 
akuersissummik allagartaqarput. Akiuussutissamik kapuinissaq pillugu suliniummut 
kommunini qimmilerisut qimminik nalunaaqutsiisarnissaannik aamma akuersissummik 
allagartalerneqassapput. 

Akiussutissamik kapuinissamut ima pilersaarusiorneqarsimassaaq Uumasunut Nakor­
saqarfik Inuussutissalerinermullu Oqartussaaffimmeersut pilersaarut naapertorlugu 
kommunit tam aasa paarlakaallugit tikittassallugit. Kommunit suleqatigalugit pilersaa­
rusiornissaq utaqqimaarneqarpoq. Qimminik akiuussutissamik kapuisartussat oqartus­
saaffimmit akuerineqariaqarpata kommunini akiuussutissamik kapuinissamut suliniut 
aatsaat aallartinneqarsinnaanngussaaq. 

Imm. 18 malill.) 

Oqaatigineqareersutut Naalakkersuisut qimmit qimuttut aamma savat qimmiisa akiuus­
sutissamik kapitinnerannut, nalunaaqusersornerannut nalunaarsornerannullu aningaa­
sartuuteqartussaapput. 
Taamaattumik Naalakkersuisut isumaqarput ataatsimiititaliap apeqquteqaataa tassaa­
soq qimminut qimuttuunngitsut aamma savat qimmerinngisaasa nappaateqalernis­
saannut aarleqquteqarluni apeqqutigigaa. 

Naalakkersuisut isumaqarput qimmit pineqartut nappaalalernissaannut aarleqqutis­

saqanngitsoq. 

Qimmit pineqartut amerlanersaat nalunaaqutsigaallutillu akiuussutissamik kapitinne­
qarsimasarput, nunatsinnut eqqunneqarnerini tamanna piumasaqaataasarmat. 

Qimmit pineqartut akiuussutissamik kapineqartarneri aamma nalunaaqutsersorneri aki­
suneq ajorput, amerlanerit ataasiinnarmik marlunnilluunniit qimmeqartarmata. 

Qimmit qimuttuunngitsut aamma savat qimmerinngisaat ilaqutariinni nuannarineqa­
leriartuinnarlutik qimmerineqartarneri ilisimaneqarpoq, qularutissaanani qimmillip qim­
mini silamiitiinnarnavianngikkaa aamma toqutsinnaviarnagu . 

Ad. 19) 

Siunnersuummut matumunnga Inatsisartut nutserisoqarfiannit iluarsiissutaasimasut 
Naalakkersuisunit isummerfigineqareerput. Nutserisoqarfiup iluarsiissutai Naalakkersui­
sunit tusaatissatut tiguneqarput Naalakkersuisunit isumaqataaffigineqarsimallutik. 
lIuarsiissutit allat Naalakkersuisunit isumaqatigineqanngillat, taamaammallu siunner­

suummut ilanngunneqarsimanatik. 

Inussiarnersumik inuulluaqqusillunga 

Nikolaj Jeremiassen, 
Aalisarnermut, Piniarnermut Nunalerinermullu Naalakkersuisoq 

